
Нягледзячы на наяўнасць значнай колькасці прац, у якіх закраналася праблема прымусовага вывазу 

беларусаў, застаецца шмат звязаных з ёю маладаследаваных праблем, таму ў дадзеным артыкуле аб’ек-

там даследавання з’яўляецца паўсядзённасць жыцця остарбайтэраў, апынуўшыхся па прычынах ваен-

нага часу ў Трэцім Рэйху. У працы вырашаюцца наступныя задачы: па-першае, паказаны меры, якія прад-

прымаліся нямецка-фашысцкімі акупантамі дзеля паскарэння вывазу насельніцтва на працы ў Германію; 

па-другое, разглядаюцца ўмовы існавання остарбайтэраў на працягу 1941 – 1945 гадоў (размеркаванне 

на працу, харчаванне, вопратка, заробак). Асноўнымі крыніцамі для даследавання з’яўляюцца дадзеныя 

Дзяржаўнага архіва Віцебскай вобласці, дадзеныя пенсіённых спраў Докшыцкага і Шаркаўшчынскага 

райвыканкамаў, а таксама ўспаміны сведак тых падзей.  

 

Уводзіны. 65-годдзе вызвалення Беларусі ад нямецка-фашысцкіх акупантаў рэзка ўзмацніла не 

толькі навуковую, але і грамадскую цікавасць да гісторыі Вялікай Айчыннай вайны, вызвала сотні новых 

публікацый у беларускай, постсавецкай і замежнай гістарыяграфіі, якія раскрываюць розныя аспекты 

палітычнай, сацыяльна-эканамічнай і культурнай гісторыі перыяду 1941 – 1945 гадоў. Не выключэннем у 

гэтым плане з’яўляецца распрацоўка праблематыкі прымусовага вывазу беларускага насельніцва на 

працы ў Трэці Рэйх. Яе значэнне ўзрастае і ў сувязі з тым, што ранейшая, савецкая, гістарыяграфія неах-

вотна займалася остарбайтэрамі. Часта ахвяры прымусу ў іх працах рабіліся ледзь не здраднікамі. 

Яшчэ ў 90-я гады было запланавана выданне зборніка дакументаў, раскрываючых палітыку нямецка-

фашысцкіх акупацыйных органаў улады ў выкарыстанні мясцовага насельніцтва ў якасці таннай працоў-

най сілы на патрэбы Германіі. Так, у 1996 годзе выйшла ў свет першая кніга «Белорусские остарбайтеры. 

Угон населения на принудительные работы в Германию (1941 – 1944)» [1], у яе ўвайшлі дакументы 

Нацыянальнага архіва Рэспублікі Беларусь, Федэральнага архіва Германіі і Дзяржаўнага архіва Мінскай 

вобласці, у 1997 – 1998 гадах – яшчэ дзве кнігі [2 – 4]. У 2001 годзе дадзенае выданне было завершана 

гісторыка-аналітычным даследаваннем, прысвечаным краху стратэгіі бліцкрыга і абгрунтаванню неаб-

ходнасці выкарыстання працоўнай сілы беларускага насельніцтва на карысць нацысцкай эканомікі [5].  

Трэба адзначыць і тое, што апошнім часам у айчыннай гістарычнай навуцы адным з прыярытэт-

ных накірункаў стала гісторыя паўсядзённасці насельніцтва падчас нацысцкай акупацыі. Таму ў дадзе-

ным артыкуле звернута ўвага на аналіз умоў вывазу, існавання і працы «остарбайтэраў» з Віцебскай во-

бласці ў сучасных яе межах у Германіі на падставе матэрыялаў Дзяржаўнага архіва Віцебскай вобласці, 

пенсіённых спраў Докшыцкага і Шаркаўшчынскага райвыканкамаў, а таксама «вуснай гісторыі».  

Асноўная частка. У красавіку 1941 года было створана Цэнтральнае бюро па падрыхтоўцы выра-

шэння пытання аб «усходняй прасторы» пад кіраўніцтвам партыйнага ідэолага А. Розэнберга, які лічыўся 

спецыялістам па Расіі. Сістэма нямецка-фашысцкага рэжыму на акупіраваных тэрыторыях канчаткова 

атрымала афармленне на нарадзе 16 ліпеня 1941 года ў стаўцы А. Гітлера, дзе было яшчэ раз пацвер-

джана, што галоўнай мэтай вайны з’яўляецца захоп і расчляненне тэрыторыі СССР, выкарыстанне яго 

багаццяў, у тым ліку і працоўнай таннай сілы. На ёй была зацверджана структура ваенна-паліцэйскіх і 

грамадзянскіх акупацыйных улад, вызначаны метады кіравання захопленымі землямі, кандыдатуры іх кіраў-

нікоў. На другі дзень быў выдадзены ўказ А. Гітлера, у адпаведнасці з якім было створана імперскае 

Міністэрства па справах акупіраваных абласцей («Усходняе міністэрства») пад падначаленнем А. Розэнберга. 

Паводле «Інструкцыі аб асобных абласцях да дырэктывы № 21 (план “Барбароса”)» на акупірава-

най тэрыторыі, якая знаходзілася за раёнам баявых дзеянняў, арганізоўвалася ўласнае палітычнае ўпраў-

ленне. Згодна з гэтым тэрыторыя з улікам нацыянальнасці насельніцтва і ў прыблізным суаднясенні з 

межамі дзеянняў груп армій дзялілася спачатку на рэйхскамісарыяты: «Украіна» на чале з Э. Кохам і 

«Остланд», якім кіраваў Г. Лозе. Рэйхскамісарыяты складаліся з генеральных акруг: «Беларусь», «Літва», 

«Валынь – Падолія», «Жытомір», тылавы раён групы армій «Цэнтр». Генеральныя акругі ў сваю чаргу 

падзяляліся на абласныя акругі (гебіты). Такім чынам, большая частка сучаснай тэрыторыі Віцебскай 

вобласці аказалася ў зоне тылу групы армій «Цэнтр», акрамя Браслаўскага, Міёрскага, Шаркаўшчын-

скага, Глыбоцкага, Докшыцкага і часткі Пастаўскага раёнаў, якія ўваходзілі ў склад Глыбоцкага гебіта 

генеральнай акругі «Беларусь» [6, с. 30 – 38].  

Распрацаваныя дырэктыўныя дакументы спалучалі ў сабе, з аднаго боку, ваенна-стратэгічныя і ваенна-

эканамічныя мэты, а з другога – нацысцкія метады расавай тэорыі і ідэалогіі вайны, накіраваныя на выні-

шчэнне мірнага насельніцтва на тэрыторыі Беларусі, уключаючы Віцебшчыну. Практычна да яе вызва-

лення летам 1944 года эканамічны і людскі патэнцыял з’яўляліся галоўнымі аб’ектамі для цэлага шэрагу 

гаспадарчых служб, камандаў, аддзелаў германскіх акупацыйных органаў улады. 

Да выкарыстання працоўных рэзерваў Беларусі, у тым ліку і Віцебскай вобласці, гітлераўцы пры-

ступілі з першых дзён яе акупацыі. Праяўлялася гэта ў арганізацыі мерапрыемстваў па рэгістрацыі і ўліку 

мясцовага насельніцтва для вывазу ў Германію на біржах працы. Напрыклад, у рэкамендацыях бургамістру 

Экіманскай сельскай управы ўказана, што «ўсе асобы, якія з’явіліся на рэгістрацыю, павіны быць адзна-

чаны ў анкетах» (табліца) [7, л. 37]. 
 

Анкета для рэгістрацыі «остарбайтэраў» 

 

Прозвішча Імя 
Імя 

па бацьку 

Год,  

месяц 

нараджэння 

Сямейнае 

становішча 

(колькасць 

дзяцей) 

Нацыяналь-

насць 
Прафесія 

Веды 

па с/г 
Адрас 

1. ….         

2. ….         

3. ….         

 

Першапачаткова вярбоўка насельніцтва ў Германію вялася на добраахвотнай аснове. У рэйхскамі-

сарыят «Остланд» у 1942 годзе у якасці ўпаўнаважанага па выкарыстанні працоўнай сілы быў напраў-

лены генерал-маёр Айзенбек разам з вярбовачнымі камісіямі, якія ў сваёй працы апіраліся на мясцовую 

адміністрацыю, паліцыю і вермахт. Акрамя таго, было створана некалькі штабоў, у тым ліку «Цэнтральная 

Германія» ў Глыбоцкай акрузе, а ў г. Глубокае дзейнічаў штаб «Гесін» [8, л. 6 – 7]. Была разгорнута 

прапагандысцкая кампанія, якая першапачаткова ў пачатку 1942 года мела пэўны поспех. У гарадах, 

пасёлках, вёсках праводзіліся паказы кінахронікі аб жыцці ў Германіі, выступленні прапагандыстаў. 

Ладзіліся фотавітрыны, распаўсюджваліся газеты, лістоўкі, вывешваліся плакаты. Аднак вялікай коль-

касці жадаючых не было.  

У сувязі з ростам колькасці мясцовых жыхароў, якія адказваліся ад вярбоўкі, немцы ўсё часцей па-

чалі прыбягаць да насільных метадаў. Патрэбнасць у працоўнай сіле ў сувязі з зацягваннем вайны расла. 

Ужо ў кастрычніку 1942 года Гітлер патрабаваў дадаткова прыцягнуць 2 млн. замежных рабочых. Вы-

канаць гэты загад можна было толькі метадам прымусовага захопу людзей. Гэта і пачалі ажыццяўляць 

гітлераўцы на акупіраванай тэрыторыі Беларусі, у тым ліку і Віцебскай вобласці, пачынаючы з 1942 года, 

праз масавыя аблавы і карныя аперацыі («Коттбус» – больш 6 тыс. чалавек, «Фрыц» – 11 724 чалавек)  

[9, с. 34 – 35, 44 – 45]. 

У пачатку 1943 года ў Германіі была аб’яўлена татальная мабілізацыя людскіх рэзерваў для пашы-

рэння ваеннай вытворчасці. Гаспадарчай інспекцыі групы армій «Цэнтр» і генеральнай акрузе «Беларусь» 

прадпісвалася кожны дзень пасылаць у рэйх 500 – 1 000 рабочых. У гарадах людзей хапалі на вуліцах, 

базарах і іншых месцах [19, 11, 12]. У сельскай мясцовасці часці вермахта і карныя атрады знянацку 

акружалі вёскі і хапалі жанчын, мужчын, падлеткаў і пад канвоем адпраўлялі іх у перасыльныя лагеры, 

жорстка здзекваліся. Але для дадзенага часу былі характэрны і выпадкі добраахвотнага выезду на працы 

ў Германію. Прыкладам з’яўляюцца жанчыны вёсак Капцевічы, Залессе, Цяпіна, Смаляны, Запружаны 

Чашніцкага раёна, якія выйшлі замуж за салдат Рускай вызваленчай народнай арміі Камінскага (дзей-

нічала на тэрыторыі Лепельскага раёна з жніўня 1943 года па сакавік – красавік 1944), і разам з сем’ямі 

пакінулі тэрыторыю Беларусі для далейшай працы на патрэбы нямецкай эканомікі [13].  

Паводле распараджэння аб назначэнні на працы ў Германію Галоўнакамандуючага ад 1 жніўня 

1943 года «ўсе грамадзяне нараджэння 1925 года павінны адбыць працоўную павіннасць у Германіі, за 

выключэннем асоб, адбыўшых добраахвотнікамі ў РВА і вызваленчыя атрады або атрады службы па-

радку» [14, л. 6]. У снежні 1943 года часці вермахта і паліцыя пачалі выконваць распараджэнне аб ад-

праўцы ўсіх працаздольных, уключаючы дзяцей 10-гадовага ўзросту.  

Першым крокам у вывазе беларускага насельніцтва на працы ў Германію была іх канцэнтрацыя ў 

зборных лагерах, дзе праходзілі медыцынскі агляд, паліцэйскую праверку і раздзяленне на прыгодных і 

непрыгодных для працы. На тэрыторыі Віцебскай вобласці яны размяшчаліся ў Глыбокім, Полацку (раён 

Баравухі), Віцебску, Оршы. Наступны – транспарціроўка да месца працы: у Паўднёва-Заходнюю 

Германію адпраўлялася насельніцтва Віцебшчыны з Полацкага, Віцебскага і Аршанскага зборных пунк-

таў, а з Глыбокага – у землі Гессэн. Быў створаны графік адпраўкі працоўнай сілы, згодна якому кожны 

транспартны сродак павінен налічваць не менш за 1000 чалавек і прадуглеждваў адпраўку з Віцебска з 

дадатковай дагрузкай у Полацку каля трох саставаў у тыдзень [1, с. 120]. Умовы перавозу остарбайтэраў 

былі невыноснымі і не адпавядалі той інструкцыіі, паводле якой яны павінны атрымаць пайку і дадат-

ковае забеспячэнне. Але на самой справе часам адбывалася наадварот. З успамінаў жыхаркі Т. Шамрай з 

в. Ёды Шаркаўшчынскага раёна вынікае: «З Шаркаўшчыны мяне і іншых пад канвоем адправілі ў г. Глы-

бокае. Там нас пасадзілі ў 30 вагонаў па 50 чалавек. Вагоны былі таварныя і не атапліваліся. Вязлі нас 

каля 14 сутак, прычым паесці далі толькі адзін раз»1. Акрамя таго, падчас транспарціроўкі людзі некалькі 

разоў праходзілі санітарную апрацоўку, пра што сведчыць жыхарка Г. Верташонак з г.п. Шаркаўшчына2. 

Пры выяўленні якіх-небудзь захворванняў на лоб ставілі пячатку і адводзілі ад астатніх у бок3.  

Усе працоўныя з савецкіх тэрыторый павінны былі насіць апазнавальны знак «OST» – прама-

вугольнік блакітнага колеру са словам «OST» у белай рамцы вышынёй 3,7 см (малюнак) 5, с. 115. 

Размеркаванне вывезенага насельніцтва на працу было адным з пунктаў у рэалізацыі эканамічных 

планаў нацысцкай Германіі адбывалася ў прыёмных лагерах, адкуль прадстаўнікі біржаў працы разбіралі або 

на прамысловыя прадпрыемствы, або на фермерскія гаспадаркі (за аднаго чалавека 

плацілі каля 12 марак). Так, згодна аналізу апросных лістоў і ўспамінаў большая частка 

остарбайтэраў з Віцебскай вобласці працавала на сельскай гаспадарцы ў «бауэра», 

іншыя, ў асноўнай сваёй масе, – на ваенных заводах, шахтах, шавецкіх майстэрнях у 

розных гарадах Трэцяга Рэйха [10 – 13; 15 – 19; 20 – 22]. 

У «Агульных палажэннях па вярбоўцы і выкарыстанні працоўнай сілы з акупі-

раваных тэрыторый СССР», падпісаных Г. Гейдрыхам 20 лютага 1942 года, сказана, 

што працоўная сіла з савецкіх абласцей павінна быць размешчана ў ізаляваных ад 

нямецкага насельніцтва лагерах з агароджай па магчымасці з калючага дроту; калі гэта 

немагчыма ажыццявіць, напрыклад, у сельскай мясцовасці, то месцы ўтрымання 

павінны зачыняцца і добра ахоўвацца. Пры гэтым у лагерах павінны быць «прадугле-

джаны памяшканні для памыву, памяшканне для ізалятара і на кожныя 100 чалавек 

арэстанцкая камера» [1, с. 55]. Хаця ў прапагандысцкіх сродках інфармацыі праводзілася зусім іншая лінія: 

абяцалі чыстыя памяшканні, па магчымасці, індывідуальныя, з неабходнай для пражывання мебляй і г. д.  

Працоўным, якія трапілі ў выніку размеркавання на прадпрыемствы, прыйшлося асабліва цяжка. 

Большасць з іх рассялілі ў драўляныя баракі, размешчаныя на тэрыторыі лагера для отсарбайтэраў. На пер-

шы час ім выдавалі спецвопратку, абутак з гумы або т. зв. калодкі, саламяны матрац, падушку. У бараках 

размяшчалася да 200 – 250 чалавек. Спалі на двухпавярховых ложках, часам удваіх на адным 22, л. 116.  

Як правіла, працоўны дзень доўжыўся ад 10 да 12 і больш гадзін. Адзін выхадны – ў нядзелю, часам –

у суботу. Дазвалялі гуляць групай да 10 чалавек пад наглядам нямецкай аховы 16, л. 15.  

Харчаванне было розным у залежнасці ад лагера і месца працы. Магло быць і трохразовым (кофе, 

хлеб, масла, поліўка з капусты, бульбы або буракоў), і двухразовым, і аднаразовым. Напрыклад, працоўныя 

гумавай фабрыкі г. Кёльн, дзе выраблялі соскі, гумавыя боты і г. д., «працавалі ў две змены. У дзень давалі 

талерку супа і 100 г хлеба, у вечары – дадаткова баланду жоўтага колеру, якую не магчыма было есці. 

Жанчыны забаставалі і патрабавалі іншай ежы. Была створана камісія, якая зусім адмяніла вячэру. Так 

харчаваліся да самага вызвалення»4. Рознарабочым лагера Райзбрыг на дзень выдавалася на 8 чалавек 

булка хлеба і паўлітры бруквы 22, л. 114. У г. Вайнберг перад выходным днём у дадатак да асноўнай 

ежы яшчэ давалі па тры бульбіны ў мундзірах5.  

Зразумела, што той ежы, якую прапаноўвалі, не хапала. За тое, што ўжывалі часам выпадкова 

знойдзены кавалачак хлеба, вынікала пакаранне. Так, у лагеры г. Люблін «адна дзяўчына, калі вярталіся з 

працы, падняла скібку хлеба, гэта ўбачыў немец. Яе ўзялі і кінулі ў памыйную яму, затым выцягнулі і сталі 

біць і зноў кінулі ў памыйную яму, мучылі яе да тых пор, пакуль не памерла» 22, л. 110. Працоўныя 

таксама атрымлівалі харчовыя карткі6. 

Сістэма пакаранняў выкарыстоўвалася немцамі паўсюдна незалежна ад месца ўтрымання. Здекваліся 

над остарбайтэрамі не толькі за знойдзеную ежу, але, напрыклад, і за тое, што на заводах выралялі брак. Так, 

жыхарка Л. Цітовіч Пастаўскага раёна ўспамінае: «мы працавалі на Брандэнбургскім заводзе па вырабу 

зброі. За зроблены брак нас моцна каралі, але мы спачатку не ведалі. Побач са мной на станку працавала 

 
1 Запісана ў 2004 г. Корсак А. ад Шамрай Т. 1928 г.н., в. Ёды Шаркаўшчынскага раёна. 
2 Запісана ў 2006 г. Курачкінай М. ад Верташонак Г. 1928 г.н., г.п. Шаркаўшчына. 
3 Запісана ў 2009 г. Корсак А. ад Сіцьковай І. 1930 г.н., г. Наваполацк. 
4 Запісана ў 2006 г. Курачкінай М. ад Верташонак Г. 1928 г.н., г.п. Шаркаўшчына. 
5 Запісана ў 2009 г. Корсак А. ад Сіцьковай І. 1930 г.н., г. Наваполацк. 
6 Запісана ў 2008 г. Кавалёвай І., Лупенько Т. ад Бубновай Н. 1932 г.н., в. Рабчонкі Полацкага р-на. 

дзяўчына Аня, з Магілёва. Адзін раз яна вырабіла бракованую дэталь і хацела схаваць, але немец прыкмеціў 

гэта і яе некуды забралі. Не было цэлыя суткі. На наступны дзень, калі мы вярталіся са змены, у бараку 

пачулі нечалавечы крык і ўбачылі Аню. Яна пераўтварылася ў вар’ятку. Пасля мы даведаліся, што ў самым 

канцы баракаў зроблена турма – вялікая яма з вадой. Чалавека поўнасцю ставілі ў гэтую яму на суткі. Над 

вадой была толькі галава. Большасць не вытрымлівала такіх здзекаў – памірала»7. За спазненні на працу 

таксама каралі – «саджалі на 5 сутак у бункер і запускалі ваду па калена, затым давалі па 25 плётак і ставілі 

на калені на каменне да 2 часоў» 22, л. 130. За нявыхад на работы ў сувязі з хваробай, якую ўрач не 

прызнаваў, накіроўвалі ў паліцыю, дзе жорстка збівалі; калі ўнутраныя захворванні, то адпраўлялі на 

аперацыю, пасля якой ніхто не вяртаўся 20, л. 159.  

Былі моманты пасіўнай дапамогі з боку немцаў-ахоўнікаў. Прыкладам гэтаму з’яўляецца выпадак на 

разгрузцы вагонаў, калі «палонныя ўмудраліся перакідваць на другі бок цягніка бульбу, якую потым пад-

біралі жанчыны і варылі. Майстар на адной са змен (па мянушцы Серы) быў добрым чалавекам. Са спачуван-

нем адносіўся да жанчын. Аднойчы ён прыкмеціў, што адна з іх перадала сваім крухмал, але зрабіў выгляд, 

што нічога не адбылося. Гэты крухмал потым зварылі і чорную бязгустую масу елі, каб не памерці з голаду»8. 

Асабліва здзекваліся над остарбайтэрамі ў савецкія святы. Так, працоўныя танкавага завода Ляднірац 

Судзецкай вобласці пад кіраўніцтвам немца Касцюшка «святкавалі» Дзень Кастрычніцкай рэвалюцыі  

(7 – 8 лістапада) наступным чынам: «Усіх рускіх палонных, лагерных людзей, выганялі на плошчу і 

здзекваючыся прыгаворвалі: “Вось вам савецкае свята! Вось вам савецкае свята!”» [13, л. 37]. 

У месцах утрымання остарбайтэраў таксама выкарыстоўвалася сістэма штрафаў. Падчас асушэння 

балотнай мясцовасці каля Асвенцыма за дрэнную працу каралі стаяннем на каленях па дзве гадзіны, 

трымаючы ў руках каменне [13, л. 67]. 

У некалькі іншым становішчы былі працоўныя, якіх забіралі з сабой фермеры. Яны, як правіла, 

жылі разам з гаспадарамі, харчаваліся намнога лепш. У аднаго з баўэраў в. Кляйсэн (Германія) расклад 

падачы ежы выглядаў наступным чынам: «… у 6 гадзін раніцы давалася баланда і 200 г хлеба, у 10 гадзін – 

150 г кофе, у 12 гадзін дня – міска супу, ў 16 гадзін зноў падавалася кофе, а ў 8 гадзін вечара – баланда» 

[21, л. 116]. Быў перапынак працягам у адну гадзіну (з 12 да 13). Некаторыя остарбайтэры пражывалі 

нават у асобных пакоях, а галоўным чынам па 10 – 20 чалавек. Вопраткай і абуткам і іншымі прадметамі 

гаспадары забяспечвалі ад аднаго да двух разоў у год. 

Былі выпадкі, калі гаспадары шкадавалі малых дзяцей сваіх працоўных. Дапамагалі ім харчаван-

нем, вопраткай. З успамінаў жыхаркі Н. Бубновай з в. Рабчонкі Полацкага раёна: «… гаспадыня бывала 

дасць больш масла на белы хлеб і маім бацькам перавадала каля 500 г хлеба, бо яны жылі ў бараках. 

Замест маіх драўляных калодак яна дала туфелькі сваёй дачкі, хоць і былі троху велікаватымі. Вучыла 

мяне, як трэба гатаваць ежу. Лячыла ад язваў на руках. Нават пушчалі ў касцёл па нядзелях, туліліся ў 

куточку. А немцы ўбачаць нас і давалі нам ежу»9. 

Але ў баўэра не заўсёды было добра, асабліва, калі ён меў значную маёмасць, і ў наймах працавала 

ад 20 і больш чалавек.  

Плацілі ў залежнасці ад месца працы і гаспадара ад 5 да 120 марак у месяц: на чыгунцы – ад 3 да  

5 марак, прыслуга атрымлівала каля 15 – 40 марак, рабочыя на фабрыцы па вырабу гальванічных токаў і 

батарэй – 100 – 120 марак, на кабельнай фабрыцы давалі за працу 80 марак, у сельскай гаспадарцы – ад  

5 да 25 марак [10 – 13; 15 – 22]. Заробак быў розны, але за яго амаль не магчыма было што-небудзь 

набыць. Часам, калі немцы-ахоўнікі даведваліся, што ёсць шмат грошай, – адбіралі, а таго, у каго знахо-

дзілі, расстрэлівалі [19, л. 180]. Налічваліся грошы толькі за фактычна адпрацаваныя гадзіны, пропускі па 

хваробе або няшчасны выпадак не прынімаліся ў разлік. На некаторых фабрыках і заводах зусім не плацілі. 

Трэба адзначыць, што ўмовы працы, жыцця і заробак той часткі насельніцтва, якая выехала ў 

Германію добраахвотна па тых ці іншых прычынах, амаль не адрознівалася ад тых, хто прымусова апы-

нуўся ў Трэцім Рэйху.  

У остарбайтэраў была магчымасць два разы ў месяц за свой кошт паслаць пісьмо сваім родным, у 

якіх многія распавядалі пра сваё жыццё ў няволі. Акрамя таго, згодна мясцовым распараджэнням гебіт-

камісараў 1942 года «для работнікаў, выехаўшых у Нямеччыну, можна высылаць пасылкі вагой да ¼ кг 

праз нямецкі Пачтовы аддзел» [23, л. 106]. Так, жыхарка Пастаўскага раёна піша: «мы жывём тут хужэй 

за скаціну. Спім пад адкрытым небам. Нас трымаюць у голадзе і прымушаюць працаваць. Урадці мы 

вернемся адсюль дадому…» [24, с. 222]. У другім пісьме жыхар таго ж раёна заклікае «…калі вы хочаце 

жыць, не выязжайце ў Германію…» [24, с. 222]. Такіх зваротаў было нямала. З паведамлення гебіткамі-

 
7 Запісана ў 2005 г. Шарох С. ад Цітовіч Л. 1926 г.н., г. Паставы. 
8 Запісана ў 2006 г. Курачкінай М. ад Верташонак Г. 1928 г.н., г.п. Шаркаўшчына. 
9 Запісана ў 2008 г. Кавалёвай І., Лупенько Т. ад Бубновай Н. 1932 г.н., в. Рабчонкі Полацкага р-на. 

сара Глыбоцкай акругі П. Гахмана генеральнаму камісару Беларусі В. Кубэ ад 19 верасня 1942 года выні-

кае, што «…изо дня в день увеличивается число жалоб о плохом обращении в рейхе с рабочими, выве-

зенными туда из Глубокского района. Такое обращение, конечно, в пропагандистском отношении не в 

нашу пользу. Учитывая современное политическое положение, только хорошие вести могут удержать 

население от симпатий или даже от договоренности с партизанами. Я прошу обратить внимание соот-

ветствующих учреждений на то, что повсеместное плохое обращение с рабочими в рейхе может иметь 

опасные последствия для нашей работы на оккупированной территории» [1, с. 184]. 

У пачатку 1945 года ў выніку паспяховых ваенных аперацый савецкія войскі і іх саюзнікі выйшлі на 

подступы сталіцы Германіі. Набліжэнне дня вызвалення пачалі адчуваць і остарбайтэры. З апроснага ліста 

грамадзянкі А.: «…з набліжэннем Чырвонай Арміі нас 400 жанчын выгналі этапам углыб Германіі. 5 дзён не 

давалі есці, а на шосты дзень пагрузілі ў тры вагоны і мы паехалі далей. Настаў ранак, мы спыніліся ў 

невялікім горадзе Вайдэне, дзе пачалі бамбіць і абстрэліваць горад самалёты нашых саюзнікаў. Ахова збегла 

ў бункер, а мы разламалі вагоны і разбегліся. Да вечара скончылася трывога і наша ахова пайшла шукаць 

нас. Многія былі злоўлены, іх адвялі за 12 км ад горада і расстралялі. Сярод нас былі палякі, югаслаўцы, 

цыгане. Мы, выратаваўшыся, блукалі па лесе каля шасці дзён. З 22 красакіка па 17 мая 1945 года жылі ў 

лагеры, дзе знаходзіліся савецкія ваеннапалонныя. Нам аказалі дапамогу. 17 мая па радыё абвясцілі, што 

грамадзянам, якія жадаюць вярнуцца на Радзіму, трэба сабрацца на плошчы, дзе амерыканскія ваенныя часці 

адвязуць да бліжэйшага месцараспалажэння Чырвонай Арміі» [13, л. 40 – 41]. У Данцыгу, напрыклад, пры 

падыходзе савецкіх войск «…кіраўнікі лагера паселі на карабль і з’ехалі…» [18, л. 54]. Згодна двухбаковым 

пагадненням паміж СССР і Велікабрытаніяй, СССР і ЗША, дасягнутым 11 лютага 1945 года на Крымскай 

канферэнцыі, былі распрацаваны мерапрыемствы па ахове, утрыманні і вяртанні на радзіму людзей, вызва-

леных саюзнікамі. 13 сакавіка і 26 чэрвеня 1945 года аналагічныя дамоўленасці былі заключаны СССР з 

Бельгіяй і Францыяй 1, с. 168 – 169. 

Асноўная маса рэпатрыянтаў праходзіла праверку і фільтрацыю ў франтавых і армейскіх лагерах, 

зборна-перасыльных пунктах Наркамата абароны, праверачна-фільтрацыйных пунктах НКУС. Так, у 

1944 – 1945 гадах праз ПФП прайшло 81 846 беларусаў 25, с. 173. Многія з жыхароў Віцебскай воб-

ласці прайшлі праз ПФП № 208 г. Рубніц, № 212 г. Шчэцын, № 216 г. Кракаў, № 226 г. Брандэнбург,  

№ 260 г. Котбус, а таксама ў ЗПП № 122 г. Будапешт, № 940 ст. Унсены і інш. 10 – 13; 15 – 22; 26; 27. 

Такім чынам, у выніку даследавання дадзенай тэматыкі можны зрабіць наступныя высновы:  

1) гісторыкі выдзяляюць некалькі этапаў у працэсе вывазу працоўнай сілы з тэрыторыі Беларусі, у 

тым ліку і Віцебскай вобласці. Пачатковы – лістапад 1941 года – сакавік 1942 года. Другі этап – красавік – 

жнівень 1942 года – звязаны з рэалізацыяй І праграмы прызначанага на пост генеральнага ўпаўнаважа-

нага па выкарыстанні працоўнай сілы Ф. Заўкеля. У верасні – снежні 1942 года распачынаецца яго  

ІІ праграма; 1943 і 1944 гады – ажыццяўленне ІІІ і ІV праграм; 

2) умовы ўтрымання вывезенага насельніцтва з тэрыторыі Віцебскай вобласці былі розныя ў за-

лежнасці ад месца працы: на прамысловасці остарбайтэры пражывалі на тэрыторыі ахоўваемага лагера, 

за межы якога выводзіліся кожны дзень на працы; у баўэра – або ў асобных памяшканнях разам з 

сем’ямі, або разам з гаспадарамі. Адсюль розным было і харчаванне (ад 1 да 3 разоў у дзень); 

3) сістэма пакаранняў і штрафаў практыкавалася амаль ва ўсіх пунктах размяшчэння працоўных; 

4) заробак вар’іраваўся таксама ад месца працы ад 5 – 10 да 100 – 120 марак, за якія немагчыма 

было што-небудзь набыць; 

5) вяртанне на радзіму адбывалася праз зборна-перасыльныя і праверачна-фільтрацыйныя пункты 

і расцягвалася з улікам правядзення неабходных працэдур ад паўгода да года. Многія з Віцебшчыны 

дома апынуліся толькі ў 1946 годзе. 

DAILY LIFE OF OSTARBEITERS FROM VITEBSK REGION  

IN NAZI GERMANY (1941 – 1945) 

 

In spite of presence of a significant number of works which touched upon the problem of forced 

resettlement of Belarusians, there are still a lot of poorly explored questions connected with it. That’s why daily 

life of ostarbeiters moved to the Third Reich is the object of the research. The following problems are solved: 

firstly, measures taken by Nazi invaders to accelerate the resettlement are shown, secondly, living conditions of 

ostarbeiters during 1941 – 1945 (appointment to work, food, clothes, wages). Basic sources for the research are 

data from Public Record Office of Vitebsk Region, pensionary files data from Dokshitsky and Sharkaushchynsky 

district executive committees as well as witness memories.  


